
maulid ta dra munuma tu ikatratrina dra langitr? ulraya tu papalruwan
nay? salaw bulay tu edad kana langitr. an numa i, tremangiya. i a kemadaw
a wari. an numa i, emabuabu aw emaremeremeng. i a kaaudalr a wari. an
numa i, midraradarang milanalanang aw bias na bali. i a maylralra a bariwan
Il menau ta kantu edad kana langitr i, malradram ta dra kemudakuda na
wari.

I langitr i, ulraya a marekamenimeni a kutrem. ulraya na kamawan
dratu urip kana kuraw. ulraya na kamawan kana mubaba na aputr. ulraya na
kamawan kana ba dra marepalrulruy. an numa i, aydri isatr. an numa i,
mudare. an pakiyaanger na riwanes i, mupatraran muarak dar. aw
mikiruwan kana marekamenimeni tu edad na kiruwan. salaw bulay!

an muteneb na kadaw i, mupatraran na bulan. kemirami i, kurenau tu
katrung kana bulan. kana wawariwari i, marekamatrina aw marekasemenan.
tu pasenanay i punapunan. an muketrep misama dra Iruwatra tu wari kana
Pairang. kandru na rauban i, matrina aw mutralatralaw tu trangar kana
bulan. salaw bulay! kilrengaw ta dra batibatiyan i, ulraya a bulabulay

muwaarak kana bulan i sabak kema.

an dadaman i, kemirami marekamakiteng na bulan. palru dra mulrasadr
paseket. adri ta Ira menau. an masalr kana bulan dra pukapitu pukawalu tu
wari kana Pairang i, mupatraran Ira. amawna, marisan kana sedeng tu
ikatratrina. kana wawariwari i, marekamatrina Ira.

an aremeng i, urlaya driya a manay kadri langitr? a! ulraya driya a triur.
aiwa i! a makiteng ku driya. kaadru ku i kadrakalran. adalrep dra drenan
naniyam drekalr. kadru mi i babalu kureayaw. Ireapanay na basulan aw
migayang mi emaip kana triur mimi maluwadiyadi. alra i manay na
marasadrusadru tu inaipan i! garemaremay merimat garemaremay maebt na
triur. “nanku idrini” kema na misasa. “nanku idriyu” kema na misasa.
maaraaraw mi. kasaerueru mi.

an ta kiyangeraw i, sadru driya a manay driya kadri langtr maku!?

adawilr Ira dradru aw kadri ta pakanau ta matra i!

